
擬不如來飲酒（八首）

作者：朱有燉　明朝

本作品收錄於《列朝詩集/乾下》

莫向忙中去，閑時自養神。

功名一場夢，世界半分塵。

日月朝還暮，時光秋復春。

不如來飲酒，醉裏樂天真。

寄語紅塵客，其如歲月何。

新詩隨意寫，時曲放懷歌。

老去朱顏改，年高白髮多。

不如來飲酒，看我舞婆娑。

攫攘何因爾，終朝傀儡牽。

望塵忙趁市，滿貫苦多錢。

造物商巖板，羲和穆駿鞭。

X-GORB Books | zh.wikisource.org | CC BY-SA 4.0 1 / 3



擬不如來飲酒

不如來飲酒，一醉大家眠。

世態看來熟，浮生何苦忙。

好花供老眼，佳茗刷枯腸。

池上紅鴛並，簾前紫燕翔。

不如來飲酒，高臥北窗涼。

故友成衰謝，新交未是儔。

心勞悲幕燕，計拙笑巢鳩。

莫作少年事，休將老態愁。

不如來飲酒，賞玩菊花秋。

莫入三街市，宜乘九夏涼。

隨緣得妙術，守分是仙鄉。

寫字騰龍虎，吹簫引鳳凰。

不如來飲酒，爛醉錦箏傍。

羨我霜髯老，逢時正太平。

園畦頻點檢，書畫悅心情。

綠竹栽些個，紅棋著一秤。

不如來飲酒，且莫問輸贏。

幸喜身康健，休論愚共賢。

詩聯有神助，老懶得天全。

十日一風雨，三家百頃田。

不如來飲酒，同樂好豐年。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

